
ADVOKATLAR KASBIY TAYYORGARLIGINING OʻZIGA 
XOS XUSUSIYATLARI VA UNI TAKOMILLASHTIRISH 

Annotatsiya.  Ushbu maqola mamlakatimizda advokatlar kasbiy tayyorgarligi institutini yanada 
takomillashtirish masalasiga bagʻishlangan boʻlib, unda bir qator ilmiy gʻoyalar ilgari suriladi. Xususan, 
taʼlim tizimi va taʼlim toʻgʻrisidagi qonunchilikda kasbiy tayyorgarlikning oʻrni hamda ahamiyati 
yoritib beriladi. Advokatlik faoliyatiga kirib kelayotgan mutaxassislarni oʻqitish va ularning bilimlarini 
doimiy ravishda oshirib borishning davlat ahamiyatiga molikligi taʼkidlanadi. Shuningdek, davlat 
va jamiyat ehtiyojlaridan kelib chiqib advokatlar kasbiy tayyorgarligining dolzarbligi tahlil qilinadi. 
Maqolada milliy va xorijiy olimlarning qarashlariga murojaat qilingan, ilmiy munozara yuritilgan va 
muallifning shaxsiy fikr hamda munosabati bayon etilgan. Advokatlar uchun kasbiy tayyorgarlikning 
zaruriy jihatlari tahlil qilinib, mazkur jarayonda eʼtibor qaratilishi lozim boʻlgan masalalar yuzasidan 
fikr va mulohazalar bildiriladi. Shu bilan birga, sohani tartibga soluvchi respublika miqyosidagi 
normativ-huquqiy hujjatlar tahlil qilinib, mavjud kamchiliklarni bartaraf etish boʻyicha qonunchilikka 
oid takliflar ilgari suriladi. Advokatlar kasbiy tayyorgarligi bilan bogʻliq xalqaro standartlar va xorijiy 
tajriba oʻrganilib, ular mamlakatimiz qonunchiligi bilan qiyosiy tahlil qilinadi. 

Kalit soʻzlar: advokat, advokatning kasbiy tayyorgarligi, advokat shaxsini shakllantirishda zaruriy 
bilim va koʻnikmalar, advokat maqomi, “Taʼlim toʻgʻrisida”gi Qonun, advokat kasbiy nufuzi 

ОСОБЕННОСТИ ПРОФЕССИОНАЛЬНОЙ ПОДГОТОВКИ АДВОКАТОВ  
И ВОПРОСЫ ЕЁ СОВЕРШЕНСТВОВАНИЯ

Туйчиева Малика Ботир кизи, 
базовый докторант, преподаватель кафедры 

«Суд, правоохранительные органы и адвокатура» 
Ташкентского государственного юридического университета 

Аннотация. Данная статья посвящена вопросам дальнейшего совершенствования 
института профессиональной подготовки адвокатов в нашей стране и содержит ряд 
научных идей и предложений. В частности, раскрывается место и значение профессиональной 
подготовки в системе образования и законодательстве об образовании. Подчёркивается 

государственная значимость обучения специалистов, вступающих в адвокатскую 
деятельность, и постоянного повышения уровня их знаний. Анализируется актуальность 
профессиональной подготовки адвокатов исходя из потребностей государства и общества. В 
статье обращается внимание на взгляды национальных и зарубежных учёных, ведётся научная 
дискуссия, приводятся личные мнения и позиции автора. Рассматриваются необходимые 
аспекты профессиональной подготовки адвокатов, излагаются идеи и предложения по 
вопросам, требующим особого внимания в данном процессе. Кроме того, исследуются 
республиканские нормативно-правовые акты, регулирующие данную сферу, выявляются 
имеющиеся недостатки и предлагаются рекомендации по их устранению. Изучаются 
международные стандарты и зарубежный опыт, связанные с профессиональной подготовкой 
адвокатов, которые сопоставляются с национальным законодательством.

Ключевые слова: адвокат, профессиональная подготовка адвоката, необходимые знания 
и навыки в формировании личности адвоката, статус адвоката, Закон «Об образовании», 
профессиональный престиж адвоката

FEATURES OF PROFESSIONAL TRAINING OF ADVOCATES AND ISSUES OF ITS 
IMPROVEMENT

Tuychieva Malika Botir kizi, 
Basic doctoral student, 

Lecturer at the Department of Court, 
Law Enforcement Agencies and Advocacy,

Tashkent State University of Law

Abstract. This article is dedicated to the issue of further improving the institution of professional 
training of advocates in our country and puts forward a number of scientific ideas. In particular, the 
role and importance of professional training are highlighted in the education system and legislation 
on education. It is emphasized that the training of specialists entering the legal profession and the 
continuous improvement of their knowledge are of national importance. Also, based on the needs of 
the state and society, the relevance of the professional training of advocates is analyzed. The article 
refers to the views of national and foreign scientists, conducts scientific discussions, and expresses the 
author’s personal opinion and attitude. The necessary aspects of professional training for advocates 
are analyzed, and opinions and considerations are expressed on issues that should be paid attention 
to in this process. At the same time, normative legal acts regulating the sphere at the republican level 
will be analyzed, and legislative proposals will be put forward to eliminate existing shortcomings. 
International standards and foreign experience related to the professional training of advocates are 
studied, and they are compared with the legislation of our country.

Keywords: advocate, professional training of an advocate, essential knowledge and skills in the 
formation of the identity of an advocate, the status of an advocate, Law “On Education,” professional 
reputation of an advocate

Kirish
Bugungi kunda Oʻzbekistonda barcha 

sohalarda taʼlimga boʻlgan eʼtibor sezilarli 
darajada ortib bormoqda. Mamlakatimizda 
taʼlim tizimini rivojlantirish, malakali kadr-
lar tayyorlash maqsadlariga katta kuch va 
mablagʻ sarflanmoqda. Shu jumladan, davlat 
budjetidan taʼlim sohasi uchun keng miq-

yosda resurslar yoʻnaltirilmoqda. Natijada, 
maktabgacha taʼlim, umumiy oʻrta taʼlim, 
oliy taʼlim tizimlari hamda ilmiy-tadqiqot 
muassasalari faoliyatida sifat jihatidan 
muhim oʻzgarishlar yuz bermoqda. Mamla-
katimiz rahbari ham bu borada quyidagicha 
taʼkidlaydi: “Yoshlarni zamonaviy bilim va 
tajriba, milliy va umumbashariy qadriyatlar 

asosida mustaqil va mantiqiy fikrlaydigan, 
ezgu fazilatlar egasi boʻlgan insonlar etib 
voyaga yetkazamiz” [1, 11-b.]. 

Shu jumladan, yuksak axloqiy fazilatlarga 
ega, maʼnan yetuk va oʻz sohasining bilimdoni 
boʻlgan huquqshunos kadrlarni tayyorlash 
davlat siyosatida muhim oʻrin tutmoqda. 
Bunga sabab sifatida huquqshunoslarning 
jamiyatda adolatni qaror toptirish, aholining 
huquqiy ong va madaniyatini yuksaltirish-
dagi beqiyos oʻrnini koʻrsatish mumkin. 
Taʼkidlash joizki, Oʻzbekiston Respublikasi 
Prezidentining 2023-yil 11-sentabrdagi  
PF–158-sonli “Oʻzbekiston – 2030 strategiya-
si toʻgʻrisida”gi Farmonida ham xalq xizma-
tidagi, adolatli va zamonaviy davlatni barpo 
etish masalasi strategiyaning asosiy gʻoyasi 
sifatida belgilangan.

Maʼlumki, Oʻzbekiston Respublikasi 
Konstitutsiyasining 29-moddasida har bir 
shaxsning malakali yuridik yordam olish hu-
quqi kafolatlangan boʻlib, qonunda nazarda 
tutilgan hollarda bunday yordam davlat hiso-
bidan koʻrsatilishi belgilangan. Shuningdek, 
Konstitutsiyaning 141-moddasiga muvofiq, 
jismoniy va yuridik shaxslarga malakali 
yuridik yordam koʻrsatish maqsadida advo-
katura faoliyat yuritadi. Shundan kelib chiqib 
aytish mumkinki, malakali yuridik yordam 
koʻrsatish davlat va jamiyat oldida turgan 
eng muhim vazifalardan biridir. Shu jihatdan, 
advokatlarning kasbiy tayyorgarligi, ularning 
yetarli bilim va amaliy koʻnikmalarga ega 
boʻlishi adolatli va zamonaviy davlatni barpo 
etish yoʻlida muhim qadamlardan biri hisob-
lanadi.

Davlatimiz rahbari Sh. Mirziyoyev ham 
malakali kasbiy tayyorgarlik sanoatlashtirish, 
umuman, davlat rivojining asosi ekanini 
taʼkidlab oʻtgan [2]. 

Mazkur sohada tadqiqot olib borgan 
olimlar A.V. Ragulin va M.S. Shayxullinning 
taʼkidlashicha, advokaturaga kadrlarni tan-
lash va jalb etish masalalari dolzarb hisobla-
nadi. Bu jarayon nafaqat alohida advokatura 
tuzilmalariga, balki butun advokatura institu-

tiga bevosita taalluqlidir. Zero, tashabbuskor, 
bilimli va advokatlik etikasiga rioya qiluvchi 
yuristlar advokatura nufuzini fuqarolar 
nazarida yuksaltiradi. Aksincha, yetarli tay-
yorgarlikka ega boʻlmagan hamda kasbning 
axloqiy-meʼyoriy talablarini buzadigan yu-
ristlar jamiyatning advokaturaga – jismoniy 
va yuridik shaxslarning huquq hamda erkin-
liklarini samarali himoya qilishga qaratilgan 
institut sifatidagi – munosabatiga salbiy taʼsir 
koʻrsatadi [3].

Rus olimasi Y.E. Makushkina fikricha, 
oʻqitish jarayoni, nomzodlarning stajirovkasi 
va imtihon topshirish tartibini takomillash-
tirish kasbga nisbatan past motivatsiyaga 
ega shaxslar oqimini kamaytirishga xizmat 
qiladi. Shuningdek, bu jarayon nomzodlar 
tayyorgarligi sifatini oshirish, Advokatlar 
palatasi tomonidan tashkil etiladigan tash-
kiliy hamda moliyaviy toʻsiqlar amaliyotiga 
barham berishga yoʻnaltirilgan boʻlishi lozim 
[4].

I. Yusupov, G. Kuchkarova va L. Achilo-
valarning fikricha, advokatlarning taʼlimi va 
kasbiy tayyorgarligi sifati ularning kasbiy 
kompetentligiga, mijozlarning huquq va 
manfaatlarini himoya qilish qobiliyatiga be-
vosita taʼsir qiladi. Advokatlarni tayyorlash 
va taʼlim tizimini oʻrganish kuchli va zaif to-
monlarni aniqlash, shuningdek, taʼlim sifatini 
oshirish boʻyicha chora-tadbirlarni belgilash, 
jumladan oʻquv dasturlari va kurslarini tako-
millashtirish boʻyicha takliflar ishlab chiqish 
imkonini beradi [5].

Xorijiy tajribaga murojaat qiladigan 
boʻlsak, Buyuk Britaniya, AQSh, Rossiya, 
Germaniya, Fransiya va Yaponiya kabi rivoj-
langan mamlakatlarda advokatlarning kasbiy 
tayyorgarligiga alohida eʼtibor qaratilmoqda.

Mazkur masala yurtimizda ham dolzarb 
ahamiyat kasb etib, buni quyidagi statistik 
maʼlumotlar yanada yaqqol ifodalaydi. 
2023-yilda Oliy Majlis Senatining Sud-
huquq masalalari va korrupsiyaga qarshi 
kurashish qoʻmitasi raisi Narimon Umarov 
taʼkidlaganidek, Oʻzbekistonda oʻrtacha  

7,6 ming aholiga atigi 1 nafar advokat toʻgʻri 
keladi. Xalqaro standartlarga koʻra bu 
koʻrsatkich juda past sanaladi. Masalan, Is-
roilda har 136 kishiga, Italiyada 265 kishiga, 
Germaniyada esa 499 kishiga 1 nafar advokat 
toʻgʻri keladi [6].

Mazkur maʼlumotlarni amaldagi holat bi-
lan qiyoslaydigan boʻlsak, 2025-yil 1-yanvar 
holatiga koʻra, mamlakatimizda 6017 nafar 
advokat faoliyat yuritmoqda. Shundan ayollar 
ulushi 946 nafarni, erkaklar ulushi esa 5071 
nafarni tashkil etadi. Jami advokatlik tuzilma-
larining soni 3429 tani tashkil etib, shundan 
75 tasi hayʼat, 478 tasi firma, 2876 tasi byuro 
shaklida faoliyat yuritmoqda [7]. Demak, 
soʻnggi ikki yil davomida advokatlar soni 
ortgan boʻlsa-da, aholiga nisbatan oʻrtacha 
hisobda 6239 kishiga 1 nafar advokat toʻgʻri 
kelmoqda. Bu koʻrsatkich ham rivojlangan 
davlatlardagidan ancha orqada ekanligini 
koʻrsatadi.

Sh. Ismailovning fikricha, advokatlar 
sonining kamligi bilan bir qatorda, ularning 
yoshi boʻyicha tarkibida ham nomutano-
siblik kuzatiladi. Jumladan, 2023-yilda  
30 yoshgacha boʻlgan advokatlar ulushi atigi 
1 foizdan biroz koʻproqni tashkil etgan. Bu 
esa yuridik yoʻnalish bitiruvchilari orasida 
advokatlik kasbiga qiziqish pastligini anglata-
di. Bunga advokatura instituti haqida yetarli 
maʼlumotning yoʻqligi, kasbning jozibador 
emasligi, katta talab va kuchli raqobat bilan 
birga ishning beqarorligi haqidagi tasavvur-
lar ham sabab boʻlmoqda. Shu bois yoshlar 
kasb tanlashda barqaror martaba va moddiy 
jihatdan kafolatlangan sohalarga ustunlik 
bermoqda [8].

Yuqoridagilardan anglashiladiki, advokat-
larning kasbiy tayyorgarligi bugungi kunda 
dolzarb hisoblanib, bu nafaqat alohida advo-
katlik tuzilmalari, balki bevosita advokatura-
ning kasbiy nufuziga taʼsir koʻrsatadi. Zero, 
yurtimizda advokatura sohasida amalga oshi-
rilayotgan islohotlarning tub zamirida advo-
katuraning nufuzini har qachongidan koʻra 
oshirish yotibdi desak, mubolagʻa boʻlmaydi. 

Asosiy qism
Advokatlarning kasbiy tayyorgarligining 

ahamiyatiga toʻxtalar ekanmiz, avvalo maz-
kur sohada tadqiqot olib borgan olimlarning 
fikrlarini tahlil qilish lozim.

O.G. Vlasova va N.G. Mesherinalarning 
taʼkidlashicha, advokat mehnati yuridik 
kasblar orasida eng murakkablaridan biri 
hisoblanadi. Bu murakkablik, birinchi nav-
batda, advokat faoliyati jarayonida doimiy 
ravishda axloqiy va huquqiy muammolarni 
hal qilish zarurati bilan bogʻliqdir. Shu bilan 
birga, advokat shaxsiga qoʻyiladigan talab-
larning oʻzaro ziddiyatliligi ham bu kasbning 
oʻziga xos jihati hisoblanadi. Bir tomondan, 
advokat – qonun vakili boʻlib, uning asosiy 
vazifasi haqiqatni izlash va obyektiv faktlarni 
aniqlashdan iborat. Boshqa tomondan, advo-
kat mehnatining mohiyati muayyan darajada 
subyektivlikka ega boʻlib, bu shaxs manfa-
atlarini himoya qilish jarayonida muqarrar 
ravishda namoyon boʻladi [9].

Y.I. Solovyeva va O.V. Pospelovlarning 
fikricha, advokatura mavjud boʻlgan butun 
tarix davomida professionallik, etika va xulq-
atvor meʼyorlari nuqtayi nazaridan eng yu-
qori talablar qoʻyilgan sohalardan biri boʻlib 
kelgan. Bugungi kunda ham advokat malakali 
yuridik yordam koʻrsata oladigan, yuksak 
obroʻ-eʼtiborga ega boʻlgan mutaxassis sifati-
da jamiyatda oʻz oʻrnini saqlab qolishi uchun 
advokatlik faoliyatiga tayyorgarlik tizimini ta-
komillashtirish muhimdir. Shu jumladan, ma-
laka imtihonini topshirayotgan nomzodlarni 
baholash mezonlarini qonun darajasida aniq 
belgilash, imtihonning amaliy yoʻnalishiga 
alohida eʼtibor qaratish zarur [10].

Ingliz olimi Norman Birkett advokatlik 
sanʼatiga xos bir qator sifatlarni alohida qayd 
etadi. Unga koʻra, advokat halollik, yoqimli 
nutq ohangi, hozirjavoblik, tezkor va mosla-
shuvchan fikrlash qobiliyati, inson tabiatiga 
oid bilimlarga ega boʻlish, jasorat, yaxshi 
xulq-atvor va oʻzini boshqara olish, shuning-
dek, chuqur huquqiy bilimlarga ega boʻlishi 
lozim [11].

L.N. Svetovaning fikricha, advokatlarning 
kasbiy tayyorgarligi polikompetentlikni 
shakllantirishga xizmat qilishi kerak. Bu esa 
kasbiy, yuridik, kommunikativ, psixologik, 
ijtimoiy-psixologik hamda konfliktologik 
kompetensiyalarni oʻz ichiga oladi [12].

T.R. Shakirov taʼkidlaganidek, yuridik kas-
biga kirish shartlari va tartibi, bir tomondan, 
professionallik va yuksak axloqiy fazilatlarni 
taʼminlashi, ikkinchi tomondan esa advokat-
larning mustaqilligiga putur yetkazadigan 
darajada qatʼiy boʻlmasligi lozim [13].

Z.D. Gogurchunova va M.M. Magdilov-
larning fikricha, advokat maqomini olish 
bilan bogʻliq amaldagi tartiblarni qayta koʻrib 
chiqish, ortiqcha byurokratik toʻsiqlarni 
bartaraf etish, yosh mutaxassislarni qoʻllab-
quvvatlash dasturlarini joriy etish zarur. 
Shuningdek, oʻquv jarayonini takomillashti-
rish va kadrlar tayyorlash tizimini zamonaviy 
talablar asosida qayta tashkil etish advokatlik 
kasbining jozibadorligini oshiradi hamda 
uning ochiqligini taʼminlaydi. Natijada bu 
nafaqat advokatura instituti, balki jamiyat 
manfaatlariga ham xizmat qiladi [14].

Bizning fikrimizcha, qonunchilikning doi-
miy takomillashuvi, yuridik amaliyotga yangi 
texnologiyalarning joriy etilishi va bozor 
iqtisodiyotining rivojlanishi advokatlardan 
muntazam ravishda oʻz ustida ishlashni ta-
lab etadi. Shu bilan birga, advokat shaxsiga 
qoʻyilayotgan talablarning ortib borishi ham 
ularning doimiy ravishda malaka oshirishini 
va kasbiy rivojlanishini taqozo etmoqda.

Xalqaro standartlarda advokat maqomini 
olish uchun zaruriy shart sifatida yuridik 
tayyorgarlikning yuqori darajasi hamda 
axloqiy sifatlarning mavjudligini taʼminlash 
muhimligi taʼkidlanadi [15]. Shu nuqtayi na-
zardan, mamlakatimizda ham advokat boʻlish 
uchun qator talablar belgilangan. Jumladan, 
Oʻzbekiston Respublikasi fuqaroligiga ega 
boʻlish, oliy yuridik maʼlumotga ega boʻlish 
hamda belgilangan tartibda advokatlik fao-
liyati bilan shugʻullanish huquqini beruvchi 
litsenziyani olish shart etib qoʻyilgan.

Advokatlik maqomini olish istagidagi 
shaxs bir necha taʼlim bosqichlarini bosib 
oʻtishi zarur. Xususan, Oʻzbekiston Respubli-
kasining “Advokatura toʻgʻrisida”gi Qonuniga 
muvofiq, talabgor avvalo yuridik ixtisoslik 
boʻyicha bakalavr yoki magistr darajasiga ega 
boʻlishi lozim. Shundan soʻng, advokatlik tu-
zilmasida uch oylik stajirovka oʻtashi va ma-
laka imtihonini muvaffaqiyatli topshirishi ta-
lab qilinadi. Ushbu bosqichlar yakunlangach, 
belgilangan tartibda litsenziya va advokatlik 
guvohnomasi beriladi hamda shaxs advokat 
maqomiga ega boʻladi.

Mazkur qonunning 122-moddasida Advo-
katlar palatasining asosiy vazifalaridan biri 
sifatida advokatlarning kasbiy tayyorgarligini 
tashkil etish va ularning malakasini oshirish 
nazarda tutilgan. Shuningdek, 7-moddaga 
koʻra, advokat oʻz bilim va koʻnikmalarini 
doimiy ravishda takomillashtirib borishi, 
Advokatlar palatasi tomonidan belgilangan 
tartibda uch yilda kamida bir marta kasbiy 
malakasini oshirishi shartligi belgilangan. 
Biroq amaldagi qonunchilikda advokatning 
kasbiy tayyorgarligiga oid aniq talablar bel-
gilanmagan. Xususan, malaka oshirishning 
shakllari, oʻqitish tartibi va boshqa tashkiliy 
jihatlar boʻyicha huquqiy normalar mavjud 
emas. Natijada, yuridik amaliyotda advokat-
lar uchun kasbiy tayyorgarlik mexanizmi 
toʻliq shakllanmaganligicha qolmoqda.

Oʻzbekiston Respublikasining Mehnat 
kodeksida xodimlarni kasbga tayyorlash 
tushunchasiga ham taʼrif berilgan. Jumladan, 
xodimlarni qayta tayyorlash deganda, texno-
logiyalar yoki mehnat jarayoniga qoʻyiladigan 
talablar oʻzgarib borayotgan sharoitda yangi 
kasbiy bilim, malaka va koʻnikmalarni egal-
lash yoki mutlaqo yangi kasbni oʻzlashtirish 
uchun oʻqitish tushuniladi (367-modda).

Oʻzbekiston Respublikasining “Taʼlim 
toʻgʻrisida”gi Qonunida esa quyidagi taʼlim 
turlari koʻrsatib oʻtilgan (7-modda):

– maktabgacha taʼlim va tarbiya;
– umumiy oʻrta va oʻrta maxsus taʼlim;
– professional taʼlim;

– oliy taʼlim;
– oliy taʼlimdan keyingi taʼlim;
– kadrlarni qayta tayyorlash va ularning 

malakasini oshirish;
– maktabdan tashqari taʼlim.
Shundan kelib chiqib, mehnat qonunchili-

gida kasbiy tayyorgarlik tushunchasi mavjud 
boʻlsa-da, “Taʼlim toʻgʻrisida”gi Qonunda u 
alohida taʼlim turi sifatida nazarda tutilmaga-
nini koʻrish mumkin. Bu esa qonunchilikdagi 
muayyan boʻshliq sifatida baholanadi. Sababi 
mamlakatimizning ayrim sohalarida kasbiy 
tayyorgarlik xodimning majburiyati sifatida 
belgilangan. Masalan, Oʻzbekiston Respubli-
kasining “Ichki ishlar organlari toʻgʻrisida”gi 
Qonunida ichki ishlar organlariga xizmatga 
qabul qilinadigan fuqarolar maxsus kasbiy 
tayyorgarlikdan yoki qayta tayyorgarlik-
dan majburiy tartibda oʻtishi belgilangan 
(31-modda).

Xulosa
Yuqoridagilardan shunday xulosa qilish 

mumkinki, advokatura institutini takomil-
lashtirish, uni xalqaro standartlarga mos-
lashtirish, sohaga yangi kirib kelayotgan yosh 
advokatlarning kasbiy tayyorgarligini zamon 
talablari bilan uygʻunlashtirish, bu jarayon-
ning qonunchilikda mustahkamlab qoʻyilishi 
hamda amaliy mexanizmlarini ishlab chiqish 
bugungi kunning dolzarb vazifalaridan biri-
dir.

Birinchidan, davlat va jamiyatning yuqori 
malaka, kompetensiya, axloqiy qadriyatlar 
hamda yumshoq koʻnikmalarga ega kadr-
larga boʻlgan ehtiyojini taʼminlashda kasbiy 

tayyorgarlik muhim taʼlim shakllaridan biri 
sifatida eʼtirof etilishi mumkin. Shu bois kas-
biy tayyorgarlikni Oʻzbekiston Respublikasi 
“Taʼlim toʻgʻrisida”gi Qonunining 7-moddasi-
da alohida taʼlim turi sifatida nazarda tutish 
maqsadga muvofiqdir.

Ikkinchidan, advokatning kasbiy tay-
yorgarligi tushunchasi qonunchilikda aniq 
belgilab qoʻyilmaganligi sababli mazkur ata-
ma turlicha talqin qilinmoqda. Baʼzi olimlar 
uni advokat maqomiga ega boʻlgunga qadar 
oʻtiladigan bosqich – oliy taʼlim, stajirovka va 
malaka imtihoni jarayoni sifatida izohlashsa, 
boshqalar uni advokat maqomini olgandan 
keyingi faoliyat davri bilan bogʻlaydilar. Shu 
nuqtayi nazardan, “Advokatura toʻgʻrisida”gi 
Qonunda advokatning kasbiy tayyorgarligi 
tushunchasi va uning amalga oshirish shakl-
lari aniq koʻrsatib oʻtilishi zarur.

Uchinchidan, advokatlarning kasbiy 
tayyorgarligini tashkil etishda Advokatlar pa-
latasining rolini kuchaytirish lozim. Xususan, 
palata qoshida tajribali advokatlar ishtiro-
kida maxsus kasbiy tayyorgarlik kurslarini 
yoʻlga qoʻyish mexanizmini ishlab chiqish 
maqsadga muvofiqdir.

Toʻrtinchidan, advokatlarning kasbiy 
tayyorgarligi faqat nazariy va amaliy bilim-
larni boyitish bilan cheklanmasligi, balki 
ularning psixologik tayyorgarligi va yumshoq 
koʻnikmalarini shakllantirishga ham alohida 
eʼtibor qaratilishi lozim. Shu bois advokatlar 
kasbiy tayyorgarligining amaliy mexanizmini 
ishlab chiqish mazkur yoʻnalishda muhim 
qadam boʻlib xizmat qiladi. 

